
Sirtok apsaxxa, ineyĭ üre:n sonda, irĭk çoxta palalarınzar pararğa kilĭsken. Gorodta anıñ ĭkĭ 

xızı paza o:lğı çurta:nnar. Xıstarı anıñ xıyğalar. İnstituttar toozıp alıp, uluğ xızı Lida imcĭ paza 

kĭçi:, Maşa, ügretçĭ polçalar. Pot, o:lğı la xara toğısxa kĭrĭbĭsken. Ügredĭge çaraba:n palanı 

xaydi ider ze. Xaydağ-da zavodta toğınça. Axça ile:de alçam tĭp maxtança. 

Sirtok apsaxtıñ xıstarı irlĭgler. Annañar sem’yalığ kĭzĭler tartıncaxtar. Andağ-mındağ 

nimeler alçatxannarı istĭl paradır. Axçaları par polza, alzınnar. Çaxsı la çurtazınnar. İtse-de, 

tıñ na çaxsı çurtapçatxannarı pĭldĭrtpinçe. Lida xızı xaydağ-da xazaxxa parıp alğan. Çaxsı kĭzĭ 

polza, xaytpasçığox, çe anı körzeñök, pĭldĭstĭg – ıdırım arax kĭzĭ odır. Pazın tañaytıp la çörçe. 

İmcĭler pastığı polça tañ. Kĭçicek xızıcaxtarı daa kĭzĭ toobinça. Aallap kil parzalar, apsax-iney 

xızıcaxtı çazırxadarğa xarasçalar, çe anzı oortax polıbısça. 

….. 

Apsax çüre:neñ mayıxxan. Pĭr xati sala tĭgĭ çirzer parıbıspa:n. Ograda ĭstĭnde iptep le 

xayınçatxan, anañ kinetĭn ne çüree xıza pas sıxxan. Köksĭn tudına, çirzer odıra tüsken, anañ 

çadıbısxan. İneyĭ, xarın tasxar polıp, azaxtarı ağırığ daa polza, imcee çügür par kilgen. A:l 

imcĭzĭ, ir çox sĭlĭg ipçĭcek, ağaa ukol turğızıbısxan. Anañ apsax oñarılğanda, ço:xtanğan: “A:r 

nime iderge çarabas. Sĭrernĭñ infarkt poldı”. 

Sirtok apsax anzın sizĭnçe, çe alda çurtapçatxanda, xıyınmin xaydi istenerzĭñ. İneyĭ 

perĭnçetse dee, ib arazınca nimeler it çörgen. 

Sirtok apsax pozınıñ orğanında sım çatxan. Olğannarnıñ ço:xtasxannarına kiregĭ xalba:n. 

Xaydi de: itsĭnner. Örekenĭ çox xaydi çurtacañ. Tura ĭstĭ, orğan e:n pĭldĭrgenner. Am turanı 

sadarğa tĭpçeler. Pabazı püdĭrgen tura. Apsax ĭstĭnde sağınçatxan, arsa, oolğı am a:lzar 

aylanar. Mında toğıs tabarcıx. İpçĭ alıp, ibde çurtircıxtar. Oolğınıñ palaların daa körerge 

mañnanarcıx… Çe oolğı a:lzar kilerĭneñer ço:xtanmadı. 

Am, tĭzeñ, Sirtok apsax gorodta pol pardı. A:ldağı turaların gorodtağox xaydağ-da kĭzee 

sadıbısxannar. Ol kĭzĭ turanı daça idĭbĭzerbĭn tĭp örĭngen. Tura sadıbısxan sonda apsaxtıñ 

çüre:nde xaydağ-da tamırları üzĭlgenge tö:y polğan. İneyĭ xosti çox polğanı ulam pĭldĭrte 

tüsken. 

 (Apsax Kĭzĭ, İlya Topoyev) 

 

Arkas, irten usxun parıp, orğannañ turbin ür çatxan. Xarax azıp, potoloksar körgen. 

Toğısxa pararğa am daa irte. Kömes uzup alarğa itken, xara:n nu:bısxan, çe uyğuzı paza 

kĭrbe:n. Çüregĭ, xaydağ-da pıro it salğan çĭli, izĭ çoxtanğan. Kicee arağa ĭzĭbĭsken üçün polcañ 

ma. 

Ol, armiyadañ kilĭp, ibĭnde pĭr çıl pol parir. Pabazınañ xada xoy xadar sıxxan. Pü:n Arkasxa 

pabazın alıstırarğa kirek. Am xaydi toğısxa parcañ. Uğaa mayıxça. Axsı xurğapça, xaydağ-da 

çabal nimeler tadıpça.  

(Pırom tasta, Kamis!, İlya Topoyev) 

 


